
Author: M. K. Raina

________________________________________

व्वटखूॖर

यि गाम ओस बालॖ दामनॖस तल। च़ॊवापॉर्य ऑस्य

जंगलॖय जंगल लबनॖ यिवान। गामॖ मॅंज़्य ओस अख

ल्वकुट आर ॖ वसान। आर ॖ बॅठिस प्यठ ओस सॅलीमुन गर ॖ

तॖ तसंॖदिस गरस ब्रोंठॖ कनि ओस रोज़ान जमाल सॉब।

जमाल सॉब ओस सोपोर ॖ ॲकिस सरकॉर्य दफ्तरस मंज़

ह्यड कलर्क । कलस ओस चॆर्य टूप्य लागान। आमदॅनी

आसिहॆस जान। दपान पॆठ्य वॉन्य ति ओस र्यतस जॖ़

डाय हथ वटान। तमी ऑस तसंॖज़ ज़नानॖ शॅफीकॖ द्वहस

जॖ़ फ्यरन बदलावान तॖ नॊव लॉगिथयॖ सॅलीमुन गर ॖ

वातान। अद ॖ अगर सॅलीमॖ तसंुद नॊव पलव वुछिहे न,ॖ

नॊव लागनुॖक मतलब क्याह ओस?

शॅफीकॖ ऑस नॖ पॅरमच़ॖ लीछिमच़ॖ, मगर कांह कांह

अग्रीज़्य लफ्ज़ ओसुन ह्यॊछुमुत। अगर नॖ कथ करान

करान स्व जॖ़ च़ोर अंग्रीज़्य लफ्ज़ इस्तेमाल करिहे, स्व मा

बासिहे सॅलीमस थॅज़? सॅलीमॖ ऑस बडॖ नेक ज़नानॖ तॖ
पांछ़ वख्त न्यमाज़ परान। तसंुद खानदॖार अली मुहम्मद

ओस दुकानदॉरी करान तॖ तसंुद नॆचुव कॉदिर ॖओस ऑठ

जमॉच़ॖ पॅरिथ मॉलिस अथॖ रॊट करान। अख कूर ऑसॖस

बंटी। स्व ऑस सॅत्यमि जमॉच़ परान। जमाल सॉबुन

नॆचुव तारिकॖ ओस परान मैट्रिकस तॖ कॉदिरस सॗत्य

ऑसॖस सख यारज़। दपान सु ओस प्रथ द्वह गरि प्यठॖ

कॖस्मॖ कॖस्मकॖ्य चंू़ठ्य ॲनिथ कॉदिरस ख्यावान।

तारिकॖन्यन ओस नॖ चंू़ठ्य बाग कॆं ह। यिमॖ ज़ियाफतॖ

आसॖ तसंॖदिस मॉलिस असाम्यन ह ॖं दि तरफॖ वातान। ह्यड

कलर्क ओस ना? जमाल सॉबस ओस ब्याख नॆचुव

सुहैल। सु ओस ॷठ्यमि जमॉच़ परान।

जमाल सॉबनॖ्यन नखॖ ऑस रोज़ान दुलारी। स्व

ऑस ॲकिस मिडल स्कूलस मंज़ नोकरी करान।

खानदॖार ओसुस ऑठ वॅरी ब्रोंठ गुज़र्यो मुत। अख नॆचुव

ओसुस रमेश,ॖ सु ओस तारिकस सॗती परान। दुलारी हंुद

खानदॖार ओस माश्टर तॖ तसंॖदि गुज़रनॖ पतय ऑस स्व

नोकरी लॅजमच़ॖ।

ज़नानव मंजॖ़ ओस दुलारी तॖ सॅलीमस पानवॅॖन्य

सख सलाह। द्वश्वय आसॖ अख ॲकिस नॉली नाल तॖ
पानवॅॖन्य ओसुख स्यठाह माय तॖ मॊहबत। अख

ॲक्यसंॖद्यन शुर्यन ति ऑस्य सख लोल बरान। शॅफीकस

सॗत्य ऑसॖख नॖ लडॉय कॆं ह मगर तसंुद प्रथ सातुक बजर

हावुन ओसुख नॖ पसंद। "बॊड छु कांह तॖ पननॖि गरि।"

जमाल सॉबस ऑस्य द्वश्वय यज़थ करान तॖ तिह ॖंद्य शुर्य

ति ऑसिख पननॖ्य शुर्य हिवी बासान।

अमि द्वह ऑस सरकॉर्य छुटी। जमाल सॉबनॖि गरि

आसॖ बडि बडि कथॖ गछ़ान। कम ताम ऑसिख ज़न

आमतॖ्य। दुलारी दिच़ आंगनॖ मॅंज़्य नज़र मगर कॆं ह आस

नॖ समजॖ। "खबर रच़ॖर छुखॖ?" रच़ॖरयॖ आसिहॆख

तिक्याज़ि मॅंज़्य मॅंज़्य ओस असुन ति गछ़ान। सॅलीमस

कॊरुन आलव मगर तस ति ऑस नॖ कॆं ह पताह। त्युथुय

द्रायि जमाल सॉबनॖि गरि नफर जोराह। सॅलीमॖ तॖ दुलारी

रूद्य छ़ायि हॅलिस। खबर बॊड द्वह मा छुख, या जमाल

सॉबस मा गॅयि तरकी? शॅफीकस ओस वारियाह काल

गोमुत वनान ज़ि जमाल सॉबस ऑस तरकी गछ़न

वाजॆन्य, अमा पॊज़ तसंुद साहाब छु तथ फेश दिवान

तिक्याज़ि तस गछ़ि ग्वडॖ रशवॖ कनि अख सास र्वपयॖि

आसुन। मगर शॅफीकॖनि वननॖ मुतॉबिक कति अन्यख

जमाल सॉब पॉंसॖ? 'ऑखॖर यॆम्य नफरन नॖ पानॖ वुमरि

ज़ांह रशवॖ रॊट, सु किथॖ दियि बॆयिस?' "व्वन्य यि ओस

तॖ ति, मगर अमि शॅफीकन वॊनुय नॖ असि कॆं ह। संूचमुत

आस्यन, यिमन यियि अज़रवुन", सॅलीमन वॊन दुलारी

कुन।

मगर कथ रूज़ नॖ चू़रि कॆं ह। नॊव क्वराबॖ दार

फ्यरन लॉगिथ वॉच़ शॅफीकॖ कोज ख्यथयॖ सॅलीमस निश

तॖ वॊनुनस, "हतव, ख्वदा दीतन नजाथ। यिमव क्याह

कॊर? कुनि वति मोनुख न।ॖ" 'ख्वदा दीतन नजाथ' ओस

शॅफीकुन तॅकियॖ कलाम। मगर असली कथ क्या ऑस,

सॅलीमस तॊर नॖ कॆं ह फिकरी। तमि पृछु़स, "कमवूॖ?"

शॅफीकन वॊनुस व्यस्तॉरिथ, "यि ओसुम ना शहर ॖ प्यठॖ

बोय आमुत। तस छु हॅहर ॖ संुद नॆचुव जीलॖ सॉब यॆती

नोकरी लॊगमुत। यिमवयॖ क्वसॖ बलायि ऑस ॲन्यमच़ॖ।

तारिक सॉबस छुख सूठ ऒनमुत। मॆ क्युत छुख यि

फ्यरन तॖ दूर ॖ जोर ॖ ऒनमुत।" यि वॅनिथ होव शॅफीकन

वार ॖ पॉठ्य पनुन नॊव फ्यरन तॖ दूर ॖ जोर ॖ सॅलीमस।

सॅलीमन कॅर्य द्वशवनॖ्य चीज़न तॉरीफ मगर ॲछ लजस

दरस। यि दूर ॖ जोर ॖ ओस शॅफीकन तस परुस ति यि

वॅनिथ होवमुत ज़ि यि छुनम मॉल्य अरबॖ प्यठॖ ऒनमुत।

सॅलीमन पकॖनॉव कथ ब्रोंठ कुन, "तिम द्राया वापस?"

शॅफीकन वॊनुस, "ख्वदा दीतन नजाथ। म्यॉनिस बॉयिस

मा छॆ फुरसथ। तस छुनॖ ॲकिस रच़ि बनान सॆकरेट ॖ मंजॖ़

डलुन। ॲकिसॖय द्वहस अगर नेरान छु तॖ हुय छु व्वथान।

मॅनिशटर मा छुख ॲमिस वरॉय मानान किहिन्य करुन।"

सॅलीमन पृछु़स, "जीलॖ सॉब कति रोज़ि व्वन्य?" जवाब

दु्यतुनस, "ख्वदा दीतन नजाथ। बॖ त्रावनॖ सु ओर ॖ योर। मॆ

दॊपुमख बॖ रटन पानस सॗत्य। युथ तारिक सॉब छुम,

त्युथुय छुम सु ति। छु कोताह यि? वॅहरि वुहि आसि।

मगर ख्वदा दीतन नजाथ। वुन्यकि प्यठय छिस अफसर

थपॖ थफ करान।" रछ़ाह थख कॅडिथ थॊव शॅफीकन

कलामॖ जॉरी, "वुछुव, मॆ पृछु़मयी नॖ चॆ़। कॉदिर ॖकति छु?

मॆ ज़न गव तस वारयाह काल वुछॖनसॖय। वान छा

खसान?" सॅलीमस दॊद माज़। शॅफीकॖ ऑस हमेशॖ
पननॖ्यन नॆचिव्यन तारिक सॉब तॖ सुहैल सॉब कॅरिथ

वनान। मगर कॉदिरस तॖ रमेशस ऑस कॉदिर ॖ तॖ रमेशय

वनान। तिमन ज़न ओस नॖ सॉब वनुन शूबानयॖ। यि ऑस

नॖ कांह नॅव कथ। मगर अज़ यॆलि तमि जीलस ति जीलॖ

सॉब कॅरिथ वॊन, सॅलीमस रूद नॖ पानस ताम। दॊपुनस,

"आ आ, वानयॖ छु खसान। वान खसि नॖ तॖ अद ॖ क्या

करि? तस मा छु मोल ह्यड कलर्क ?" शॅफीकस तॊर नॖ
कॆं ह फिकरी ज़ि सॅलीमॖ कथ प्यठ वोलेयि। वॊनुनस, "च़ॖ
कथुव प्यठ छख दज़ान? च़कि छुय ना सोन अज़रवुन,

यिमन हय छु तॖ छुख क्याज़ि?" फ्यरन दनॖान दनॖान

द्रायि शॅफीकॖ वापस तॖ सॅलीमॖ रूज़ तस मुदय गंडिथ

वुछान।

जीलॖ ओस शहरुक लॅडकॖ। तसंुद मोल ओस

तवाजॖ़हस मंज़ नोकरी करान तॖ तवॖ किन्य ओस तस

बड्यन बड्यन अफसरन ह ॖंज़ खॅदमथ करनुक मोकॖ

मेलान। ॲती ऑस कॅम्यतान्य अफसरन मिनिस्टरस निश

सुफॉरिश कॅरिथ जीलॖ नोकरी लागनॖोवमुत। जीलस ओस

नॖ त्युथ तेज़ द्यमाग कॆं ह मगर शहरस मंज़ रोज़नॖ किन्य

ओस सु गामकॖ्यन लॅडकॖन निचि नज़रि वुछान। कॉदिरस

तॖ रमेशस ओस सु ज़्यादय पहन रोब दाब हावान। तिमव

बिचार्यव मा ओस शहर ज़ांह वुछमुतुय! जीलॖनि कथॖ
बूज़िथ रूदुख नॖ वुछॖनस ति कांह शोख। सोपोर ओस

तिह ॖं दि गामॖ निशि ऑठय मील दूर तॖ ऒत ति ऑस्य तिम

रॆत्य द्वयि रॆत्य कुनि सातॖ गछ़ान। सु ति यॆलि कांह ज़्युठ

सॗत्य आसिहॆख। सोपोर ॖऑस अख टाकी, यॆति दॅय द्वहस

लाऊड स्पीकरस प्यठ फिल्मी बॉथ ऑस्य चलान। यॆलि

गामॖ शुर्यव यि कथ जीलस वॅन्य, तॅम्य त्रोव असन

खंगालॖ। दॊपुनख, "हता बेकॖलव! शहरस मंज़ हा छॆ

पंच़ाह टाकियि। प्रथ टाकी प्यठ छि लॉन आसान द्वन द्वन

मीलन प्यठ। तति टिकठ कडनॖ्य हबा गव बोनि मुहुल

तारुन। यॆतिक्य पॉठ्य छा बॉथ गॆव्य गॆव्य लूख

बुलावन्य?" कॉदिरन पृछु़स, "तॆलि च़ॖ किथॖ पॉठ्य छुख

टिकठ कडान?" जीलन त्रोव बॆयि असन खंगालॖ तॖ

वॊनुनस, "ॲस्य छा टिकठ कडान? असि छि टिकठ

वातान गरय।"

जीलॖ ओस तुलॖ कुल्यन प्यठ।ॖ कम अज़ कम गामॖ
शुर्यन ओस सु यी वनान। अकि द्वह यॆलि बंटी पृछु़नस ज़ि

कुल्यन प्यठ किथॖ पॉठ्य छुख च़ॖ ब्यहान, कॉदिरन

वॊनुनस तसंॖदि बदलॖ, "बेकॖल छखॖ? प्यठ आसनुक

मतलब गव मॉलिक आसुन। यिथॖ पॉठ्य ऒबॖ राखॖ

जंगलुक मॉलिक छु।"

जीलॖ रूद नोकरी करान। नोकरी क्याह ऑस?

दुपहरस बतॖ हॅन ख्यथ ओस सु बाजॖ़रस कुन चकॖरस

नेरान। यॆतिनस वथ यीहॆस, तॅती ओस कुनि वानॖ पॆं जि

प्यठ ब्यहान तॖ शहरचॖि दॅलीलॖ गामकॖ्यन बोजॖ़नावान।

यॆलि कांह तुलॖ कुल च़टान या तुलॖ पन वालान नज़रि

गछ़िहॆस, तस ओस रथ वॉलिथ पॉंसॖ ह्यवान। युस नॖ पॉंसॖ

दीहॆस, तस ओस केस करनचॖ दमकी दिवान। ग्वडॖ ग्वडॖ
ओस गश्त ति करान मगर वार ॖ वार ॖ गोस सु मॅशिथयॖ।

व्वन्य आसस असामि गरय वातान तॖ दुहुक लेन देन ओस

तॅती सपदान। मगर अख कथ ऑसॖस नॖ मॅशिथ गछ़ान।

सु गॅयोव द्वहय शामस शामस गामॖ शुर्यन सॗत्य बिहिथ

दरबार लागुन तॖ तिमन शहरुक पॊज़ अपुज़ वनुन।

"शहरस मंज़ छु सारिनयॖ मोटर आसान। यस नॖ मोटर

आसि, सु छु टांगस खसान। मगर टांगस खसुन गॅयि

शिकस लदन ह ॖंज़ कॉम। शहरस मंज़ छि दह दह पोर

मकानॖ आसान। वारयाहन मकानन छु मोटर ति तॆ्रयिमिस

पोरस प्यठ वातान। शहरकॖ्यन द्वन कालिजन मंज़ छि

व्यलायतॖ प्यठॖ आमतॖ्य लॅडकॖ ति परान। शहरस मंज़ छि

बाह हस्पताल। सारिवयॖ खॊतॖ बॅडिस हस्पतालस मंज़ छि

पांछ़ हथ कमर।ॖ ॲकिस ॲकिस कमरस मंज़ छि जॖ़ जॖ़

हथ ब्यमार ह्यकान रूज़िथ।" कॉदिरन वॊनुस, "यॆलि च़ॖ
शहर गछ़ख, असि ति निज़ि चरखाह करनि।" जीलन

दु्यतुस जवाब, "त्वहि कति तगिवॖ शहर ॖ मॅंज़्य पकुन?

वुछान वुछान गॅछ़िव गाडि तल।"

जीलॖ ओस अकि लटि मॉलिस सॗत्य पठानकोट

गोमुत। तॅती ऑस तॅम्य रेल गॉड्य वुछमच़ॖ। रेल गाडि

मंज़ ओसुन नॖ सफर कॊरमुत कॆं ह, मगर तथ ओस ॲंदर ॖ

नॆबर ॖआमुत चकर कॅरिथ। "अलुय, रेलि मंजॖ़य हा गुसुल

खानॖ तॖ टॅच!" जीलस दपान ऑस क्रख चॅ़जमच़ॖ नीरिथ।

मगर वुन्यक्यस ओस नॖ क्रख दिनुक मोकॖ। तॅम्य यिम

यिम कॖसॖ रेल गाडि तॖ रेलि सफरस मुतलिक बूज़्यमतॖ्य

ऑस्य, तिम सॉरी ओस सु शुर्यन तिथॖ पॉठ्य बोजॖ़नावान

ज़न तस ब्रोंह कनि ओस सपद्योमुत। "च़ॖ कॅच़ि लटि छुख

रेलि खॊतमुत", पृछु़स रमेशन। जवाब ओस, "तथ छा

कांह शुमार। बॖ ओसुस कालॖ पगाह रेलि मंजॖ़य

आसान।" ति ओस कुनि हदस ताम पॊज़ ति। दपान

यीतिस कालस सु मॉलिस सॗत्य पठानकोट ॖ रूद, सु ओस

द्वहय रेल गाडि ह ॖंद्यन खॉली डबन मंज़ ब्यहान तॖ दारि

किन्य चलवनॖ्यन गाड्यन तमाशॖ वुछान। अमि खॉतर ॖ

ओस तॅम्यसंॖदिस मॉलिस अकि लटि तसंॖदिस बिला

टिकट अंदर अच़नॖस प्यठ जुरमानॖ ति प्योमुत बरुन।

जीलॖ गव अकि पतॖ अख दॅलील बोजॖ़नावान।

"अकि द्वह ओस अख गामुक सूठ बूठ लॉगिथ रेलि मंज़

बिहिथ। मॆ ब्रोंह कनि ऑसॖस जाय। दारि किन्य कॊरुनस

ॲक्य ठगन आलव। युथुय ॲम्य गामकॖ्य दारि किन्य

कलॖ कॊड, पॅत्य किन्य न्यूनस बॆय ठगन चंद ॖ मंजॖ़ बॅटवॖ
कॅडिथ। वदन वान लोगुन, मगर तमि सॗत्य क्याह

अंदिहे?" "मगर चॆ़ कति लॅजॖय पताह सु ओस गामुक",

13



तारिकन पृछु़स। जीलस गव नॖ सवाल करुन बरदाश।

दॊपुनस, "अद ॖ ओसॖ शहरुक? सु कडिहॆस न कॉड्य

तॅती। शहरकॖिस गॅयि ऑठवॖय पॅन्य बराबर।" कॉदिर ॖ

लॊग सोंचस ज़ि शहरकॖिस कत्यथ छि पॅन्य आसान मगर

पृछ़नचॖ ह्यमथ गॅयस न।ॖ जीलॖ गव वनान, "बॆयि लटि

ओस मॆ सॗत्य अख लॅडकॖ सफर करान। सु ओस नॆबर ॖ

कति ताम डाक्टरी ट्र ै निग करान। ॲम्य बिचॉर्य ऑस्य

फीसॖक्य पांछ़ हथ र्वपयॖि शांद ॖ गंड्य वोरि मंज़ थॅव्यमतॖ्य।

सुबहॖस यॆलि नॆंदरि वॊथ, शांद ओसुस तिथय कॅन्य मगर

पॉंसॖ ऑसिस नॖ कुनी।" कॉदिरन पृछु़स, "सु ओसॖ

शहरुक किनॖ गामुक?" जीलॖनि ब्रोंठुय वॊनुस रमेशन,

"डाक्टरी ओस परान तॖ गामुक कति आसिहे? सु

आसिहे शहरुक।" जीलस गॅयि छ़्वप।ॖ हटि खॅच़सॖ नॖ
आवाजॖ़य। लॅडकव वॊनुहॅस, "ब्याख कथ वन।" जीलन

दिच़ ॲछन मूरन। ते्रश चॆयन तॖ हॊट कॊरुन साफ।

दॊपुनख, "अछा बूज़िव, मगर यिनॖ कांह मंजॖ़ सवाल

करिव।ॖ" लॅडकॖव हिलोव कलॖ। जीलन ह्यॊत वनुन,

"अकि लटि ओस अख पंजेब्य मॆ सॗत्य। सु शॊंग बूठ

लॉगिथयॖ। बूठ ओसुस कॗमती। दॊपुन अगर कॅडिथ थव,ॖ

यि निनम चू़रि। सुबहॖस यॆलि सु नॆंदरि वॊथ, तस ओस

बूठ लॉगिथ मगर पार ओसुहॅस च़ॊटमुत। पंजेब्य ह्यॊत

पानस मस कडुन। पतॖ लॅज असि पताह ज़ि तॅम्य ओस

बूट ॖ पारस मंज़ स्वन थॊवमुत चू़रि।" यि बूज़िथ गव

लॅडकॖन दॅहशथ। सुहैलन वॊन जीलस, "च़ॖ ओसुख ना

रेलि मंज़ खोच़ान?" जीलन वॊनुस, "ॲस्य गॅयि शदाद।ॖ

असि कुस पोशि?"

र्यथ शॆ मर ॖ गॅयि। जमाल सॉबुन बाबथरॖ अशफाक

सॉब आव अकि द्वह जमाल सॉबुन गर।ॖ सु ओस असली

दिलि रोज़ान तॖ चकराह करनॖ बापथ ओस कॅशीरि

आमुत। अशफाक सॉबस ओस दिलि मंज़ शालॖ दुकान।

जमाल सॉबस तॖ शॅफीकस निशि जीलॖन्य तॉरीफ बूज़िथ

कॊर तॅम्य फॉसलॖ ज़ि बॖ निमन जीलॖ पानस निश।

जीलॖन्य मॉल्य माजि ति कॊर अमि कथि बापथ यकरार।

फॉसलॖ गव ज़ि रोज़दॅरी पतय बुलावि अशफाक सॉब

जीलस तार सूज़िथ।

जीलस रॉव नॆंदरॖ। अख अख द्वह ओस बासान तस

अख अख र्यथ। "ख्वदा दीतन नजाथ। व्वन्य छस ना

कल द्रामच़ॖ। नतॖ ऑसॖस यॆति ति अस्ल नोकरी। प्यठॖ छु

यि मॆहनथ करन वोल लॅडकॖ, युथ त्युथ मा छु", शॅफीकॖ

ऑस दुलारी वनान। यनॖ तस सॅलीमस सॗत्य मुचु़करी

गॅयि, तनॖ ऑस स्व ज़्याद ॖ तर दुलारी निशी यिवान। मगर

ॲमिस निश ओसुस नॖ ज़्याद ॖ फोरान कॆं ह। यि ऑस ना

माश्टर तॖ अंग्रीज़्य लफ्ज़न ऑसॖस यकदम गलती रटान।

ऑखॖर ख्वदा ख्वदा करान आव सु द्वह। तार वॉच़।

जीलॖ ओस व्वट ॖ तुलान, "तॆ्रयी दॊह्य छुम नेरुन, ल्यहाज़ा

पॆयम पगहयॖ शहर खसुन।" गामॖ शुर्य ऑस्य किथ्य तान्य

ही गॉमतॖ्य। यॊदवॖय सु तिमन रोबय तुलान ओस तॖ रोबय

त्रावान ओस, मगर तिमन ऑस तसंॖज़ सख माय

गनेमच़ॖ। दॊयिमि द्वह यॆलि जीलॖ सोपोर गछ़नॖ खॉतर ॖ

टांगस खॊत, शुर्यव ह्यॊत वदुन। मगर जीलस गव नॖ
अलगजॖ़ार ति। सु ओस न्यसॖब दिलि वोतमुत। शॅफीकन

वॊनुस, "बलायि लगय, वति कॅर्यज़ि ह्यस। ख्वदा दीतन

नजाथ यिमन लुटेरन निशि। यिम छा पथ ब्रोंह वुछान?"

जीलन कॊर टांगॖ वॉलिस पकनुक इशार ॖ तॖ वॊनुन

शॅफीकस, "असि क्या करन? ॲस्य गॅयि शहरकॖ्य।"

बॆयि द्वह शामस वोत जीलॖ बसि मंज़ पठानकोट।

रेलि ह ॖंज़ टिकठ कॅडनॖ तॖ खॊत गाडि। सीट ऑसॖस दारि

तल मगर तत्यथ ओस अख ख्वश शॅकील नवजवान

बिहिथ। जीलस वुछिथयॖ वॊथ सु थॊद तॖ ब्यूठ बॆयिस

जायि। जीलन थॊव पनुन ट्र ंक तॖ बैग प्यठॖ कनि तॖ ब्यूठ।

अख ल्वकुट जोलनॖ ओसुस, सु रॊटुन अथस क्यथ। हुमि

तरफॖ ओस अख रेशल बिहिथ युस जीलॖनिस ट्र ंकस

मुदय गंडिथ ओस वुछान। यॊदवॖय तॅम्य जीलस सॗत्य

कथ कॅर न,ॖ मगर जीलस मा तारिहे? जीलस तॊर ग्वडय

फिकरी ज़ि यि छु काख। ॲमिस निशि छु ह्यसॖ रोजु़न।

जीलॖ ओस सोंचानयॖ ज़ि रेशनॖलस वॊनुस, "वॅनिव

जिनाब, कॊत ताम छु गछु़न?" जीलन लोग बहोदुर।

संूचुन, ॲमिस छुनॖ बास दु्यन ज़ि मॆ छु ग्वडनिचि लटि रेलि

सफर करुन। "वैसे छु असि मद्रास गछु़न मगर ग्वडॖ

गछ़व दिलि ताम। ॲस्य छि अक्सर रॆत्य द्वयि रॆत्य योर

चकर मारान।" रेशलॖन हिलोव कलॖ मगर ॲछ आसस

चमकान। जीलन वॊनुनस ॲंदरी, "मुसस नॖ कपस।

असि रॊटुख ग्वडय।" ख्वश शॅकील नवजवान ओस

अखबार परान। "यि गछ़ि बडॖ शॅरीफ इनसान आसुन।

यिनॖ बिचारस कांह ठॅगिथ गछ़्यस", जीलन संूच तॖ
वॊनुन तस कनस तल, "हे बाया, ह्यसॖ रूज़्यज़ि। हु रेशल

छुय चू़र। बॖ ज़ाननॖय यि वारयाह कालुक।" जवानन

वॊनुस वापस, "असि क्याह करि? ॲस्य रोज़व अख

ॲकिस रॉछ।" जीलॖ गव ख्वश, व्वलॖ सॉथी बन्यव।

रेल गॉड्य पॅच। कॆं ह काल गॅछ़िथयॖ वॊथ शोर।

दरवाज़स निश ऑस्य च़ोर पांछ़ नफर बडि बडि कथॖ
करान। बासान ओस, कस तान्य ओसुख सामानॖ चू़रि

न्यूमुत। यितिसॖय कालस आव अख कोठॖ वोल तॖ ब्यूठ

जीलस निश। ॲछव ओसुस ऒश वसान। जीलन पृछु़स,

"क्या सॉ दॅलील, वदान क्याज़ि छुख?" कोठॖ वॉल्य

वॊनुस, "हे क्याह वनय? बॖ गोस अथॖ छलनि। यपॉर्य

नीहॅम अटैची। सोरुय ओसुम तॅथ्य मंज़। चंदस छुम नॖ
डबल पॉंसॖ। क्याह कर?ॖ दिलि छुम वातुन।" जीलन दिच़

नज़र। रेशल ओस पननॖी सीटि प्यठ बिहिथ मगर बुथि

ओस बासान ख्वश। "ॲमिस आसिहे ब्याख सॉथी

दरवाज़स प्यठ। सुय आसि गोमुत कार कॅरिथ। वुछ,

वुछान क्या छु म्यॉनिस सामानस नूलॖ ॲछ कॅरिथ",

जीलन वॊन ॲंदरी। तस आव कोठॖ वॉल्य संुद आर।

दॊपुनस, "अद ॖ कॆं ह छनॖ फिकिर। ॲस्य छी ना चॆ़ सॗत्य!"

ख्वश शॅकील नव जवानन कॅर कलस ज़ीर, ज़न तॖ
जीलॖनि ॲकिस ॲकिस कथि ओस तॉयीद करान। अख

चायि वोल आव। जीलन अननॖॉव कोठॖ वॉलिस,नव

जवानस तॖ पानस किच़ चाय। रेशल ओस वुछान। "चॆ़

दिमय गूल्य", जीलन वॊनुस दिलॖ मॅंज़ी।

कोठॖ वोल ओस ख्वश। तस गव पनुन गम

मॅशिथयॖ। चायि बतॖ अलावॖ दिच़नॖस जीलन वुह र्वपयॖि

ति। ॲकिस स्टेशनस प्यठ रुकेयि रेल गॉड्य। जीलन

वॊन कोठॖ वॉलिस, "हे, हुमिस रेशलॖस निश रूज़्यज़ि

ह्यसॖ। बॖ अनय ते्रश। वैसे छुनॖ परवाय कॆं ह, यि ति छु

पननुॖय बोय।" जीलन होवनॖस नव जवानस कुन, तॖ वॊथ

ब्वन। जोलनॖ तुलुन सॗत्य।

ते्रश ह्यथ आव जीलॖ वापस। दिलस गोस तसलाह

ज़ि रेशल छु बिहथयॖ। ते्रश पिलॖनॉवनॖ कोठॖ वॉलिस। रेल

गॉड्य द्रायि। नव जवान ओस नॖ सीटि प्यठ कॆं ह। यॆलि नॖ
सु वारियाहस कालस वापस आव, जीलस लॅज फिकिर।

कोठॖ वॉलिस वॊनुन, "हे, यि मा रूद तॅती?" कोठॖ वॉल्य

21



वॊनुस, "न सॉ, तस कॊर ना दारि किन्य कॅम्य तान्य

आलव, सु वॊथ। पनुन सामानॖ ति न्यून।" जीलस पॆयि

नज़र। तसंुद बैग ओस गॉब। नव जवान ओस जीलॖनुय

बैग ह्यथ च़ॊलमुत। "मगर सु ओस म्योन बैग", जीलस

चॅ़ज क्रख नीरिथ। कोठॖ वॉल्य दु्यतुस जवाब, "अहन सॉ

तॖ चॆ़ मा ओसुथ मॆ वॊनमुत। चॆ़ वॊनुथ यि छुम बोय।"

जीलन च़्यूट पनुन कलॖ।

जीलस ऑस हॆरिम बॅर्थ। नॆंदरॖ ऑसॖस रॉवमच़ॖ।

बैगस मंज़ ऑसिस बादाम तॖ पेपर मॉशी हंुद सामान,ॖ युस

तसंॖद्य मॉल्य इश्फाक सॉबनॖि खॉतर ॖओस सूज़मुत। अमि

अलावॖ ओसुस पनुन दुसॖ ति, युस रातस प्यठॖ ह्यनॖ म्वखॖ

सॗत्य ओसुन तुलमुत। रातस गोस तरॗि क्वकुर। ऑखॖर

यॆलि नॆंदरॖ हॆच़नॖस खसॖन्य, जोलनॖ दु्यतुन शांद। जोलनचॖ

रज़ थॅवनॖ हॅटिस गंडिथ, युथ नॖ कांह चू़रि नियि। सुबहॉय

खुलेयस शोर ॖ सॗत्य नॆंदरॖ। कुस ताम स्टेशन ओस आमुत।

चायि वॉल्य ऑस्य क्रकॖ दिवान। जीलन दिच़ जोलॖनस

नज़र। ॲती ओसुस। चायि खॉतर ॖ हॆतिन पॉंसॖ कडनॖ्य,

मगर यि क्याह? जोलॖनस ओस बॊड गॊद तॖ पॉंसॖ ग्वच़रॖ

ऑस गॉब। "हा ख्वदायो, मूदुस हा। तावन हा प्योम",

जीलन लोग वदुन। लूख गॅयि जमाह। कोठॖ वॉल्य वॊनुस,

"जान गव पुलसस दु्यन यितिलाह। व्वलॖ बॖ यिमय

सॗत्य।" "मगर ट्र ंकस कुस करि रॉछ", जीलन पृछु़स

वदान वदान। "बॖ करस", रेशलॖन वॊनुस। जीलस गव

वारय हॆह। "चू़रयॖ कर्या रॉछ? ॲमी आस्यम ग्वच़रॖ ति

नीमच़ॖ। न, न!" कोठॖ वॉलिस कॊरुन जॅार ॖ पार,ॖ "हे

बाया, च़ॖ रोज़ यॆती। मगर बलायि लगय, यिनॖ ट्र ंकस थफ

त्रावख यलॖ।" यि वॅनिथ गव जीलॖ पुलसस रपोर्ट करनि।

रेशल आस ज़बरदॅस्ती सॗत्य। जीलन संूच, "अद ॖ यीतन,

मॆ क्या छु सॗत्य तॖ ती नियि। खबर ग्वच़रॖ कति आस्यन

थॅवमच़ॖ?"

रपोर्ट लेखॖनस लॅग्य पांछ़ दह मिनठ। हवालदारन

पृछु़स, "कॉंसि प्यठ छुयि शख?" जीलन दिच़ रेशलॖस

कुन नज़र, मगर वॊनुन नॖ कॆं ह। हवालदारस कुन वुछिथ

हिलोवुन नकारस मंज़ कलॖ। संूचुन, अगर ॲम्यसंुद नाव

वनॖ तॖ यिनॖ पतॖ मॉरिथयॖ छॖ़न्यम। युथुय रेल गाडि ह ॖंद्य

इंजॖनन चिख दिच़, यिम द्वनवॖय खॅत्य दोरान दोरान गाडि।

रेशलॖन ऑस थॅवमच़ॖ जीलस अथस थफ कॅरिथ। जीलस

युथुय ह्यस प्यव, तॅम्य छुडोव पनुन अथ।ॖ संूचुन, चू़रस

सॗत्य अथॖ लागुन ति गव ग्वनाह। ॲंदर ॖ प्यठॖ आव अख

ल्वकुट लॅडकॖ दोरान दोरान तॖ त्रॉवनॖ चलवनॖि गाडि मंजॖ़

व्वठ। जीलस द्रायि ॲछ फॅटिथ। लॅडकॖ संॖदिस अथस

मंज़ ऑस तसंॖज़ पॉंसॖ ग्वच़रॖ।

सीटि प्यठ वॉत्य तॖ अति ओस नॊवुय आलम। कोठॖ

वोल ओस गॉब तॖ तॅथ्य सॗत्य ओस द्वन नफरन हंुद

सामानॖ ति गॉब। तिम ऑस्य चाय चॆनि ब्वन वॅथ्यमतॖ्य तॖ
सामानॖ ओसुख कोठॖ वॉल्यसॖय हवालॖ कॊरमुत। जीलन

दिच़ नज़र। तसंुद ट्र ंक ति ओस नॖ कुनी। तस गव ॲछन

अनिगॊट। ॲक्य बुज़र्गन कॅरनॖस थफ, तस दु्यतुन दकॖ। सु

ति बास्योस चू़रयॖ। "कस प्यठ कर ॖ बरूसॖ? यिनॖ व्वन्य

कॅमीज़ ति नालॖ कडनॖम!" यी सोंचान सोंचान आव सु

लायिन।ॖ

रेल गॉड्य रुकेयि दिलि। फुटिमतॖ्यव क्वठ्यव वॊथ

जीलॖ ब्वन। इश्फाक सॉबुन पताह ओसुस बैगस सॗती

रोवमुत। सिर्फ ओसुस याद ज़ि चांदनी चौक छु गछु़न।

"तॊत ताम किथॖ पॉठ्य वात?ॖ" न्यबर कुन द्राव। रिक्शा

वॉल्य ऑस्य क्रकॖ दिवान। ॲकिस पृछु़न, "चांदनी चौक

ताम कूताह ह्यख?" जवाब म्यूलुस, "पांछ़ र्वपयॖि।"

"तिमॖ कति अन?ॖ" ओर ॖ योर दिच़नॖ नज़र ज़ि कांह ज़ॉन्य

मा समखि, मगर कांह ओस न।ॖ ॲछन आस ऒश।

सॉरयॖ यीरी पीरी द्रायस। "गामॖ शुर्यन क्याह क्याह

ओसुस वनान? कॉदिरस ओसुस हकारॅच़ सॗत्य काद ॖ
वनान तॖ रमेशस रम।ॖ पानस बराबर ओसुम नॖ कांह

बासान। यूत कॅरिथ ति त्रोव तिमव म्यानि नेरनॖ वख्तॖ
ऒश। तिम कूताह माय ऑसिम बरान, मगर बॖ ओसॖसख

प्रथ सातॖ गू्रस वॅन्य वॅन्य ॲदर ॖ खल करान। वुछतॖ ख्वदा

सॉबन कति दु्यतुनम टास?"

जीलॖ ब्यूठ पथर। जं़गव ओसॖहॅस जवाब दु्यतुमुत।

कलॖ त्रोवुन क्वठ्यन मंज़। कुस तान्य आव पॅत्यकिन्य तॖ
दु्यतुनस कलस फश। अमि पतॖ त्रोवनॖस अथस मंज़

क्याहतान्य तॖ द्राव। जीलन तुल कलॖ थॊद तॖ अथस मंज़

वुछन पंच़ाह र्वपयॖि। पथ कुन दिच़नॖ नज़र। सुय रेशल

ओस ज़ीठ्य ज़ीठ्य कदम तुलिथ वापस गछ़ान। जीलन

तुज दोर मगर यीतिस कालस सु नॅज़्यदीख वातिहे, रेशल

ओस रिक्शाहस खॊतमुत। जीलस वॊथ ऒश दिग्यनि,

"बायि, बॖ ओसॖसथ च़ॖ चू़र ज़ानान। मॆ दिज़ि मॉफी। बॖ
किथॖ होरय चॆ़?"

जीलॖ खॊत ॲकिस रिक्शाहस तॖ वोत चांदनी

चौक। अति कॊत गछ़ि? रिक्शा वॉलिस पृछु़न, "हे, च़ॖ
मा ज़ानहॅॖन अश्फाक सॉब? सु छु शालॖ कॉम करान तॖ
तस छु खसुन मोटर।" रिक्शा वॉल्य वॊनुस, "हता यार!ॖ

च़ॖ मा छुख वति डॊलमुत? यॆति छु लछॖ बद्यन लूकन

मोटर। यि छा ल्वकुट शहर? यि गॅयि दिल। यॆति छु द्वहस

लूकॖ सास रावान तॖ हतॖ बॅद्य गाड्यन तल गछ़ान।"

जीलस कृहन्यव बुथ। संूचुन, यिथय पॉठ्य ओसुस बॖ ति

गामॖ शुर्यन वनान।

यिथॖ तिथॖ ॲकिस कॉशिरिस दुकानदारस निशि

लॊब तॅम्य अश्फाक सॉबुन पताह तॖ वोत तसंुद गर।ॖ तिम

ति ऑस्य परेशान तिक्याज़ि शाम ओस सपद्योमुत।

जीलॖन्य सॉरयॖ दॅलील बूज़िथ गॅयि तिम ति रूज़िथ।

"खॉर, ख्वदा सॉबस हवालॖ वोतुख व्वन्य गर।ॖ परवाय

छुनॖ कॆं ह, सोरुय बनि नॊव", अश्फाक सॉबनॖि माजि

वॊनुस।

❄❄❄

शॅफीकन कॅर तॅहॅर तॖ बॉगरॖॉवनॖ सारिनयॖ। "जीलॖ

सॉबनॖ्य किन्य गव अश्फाक सॉबस बडॖ मदद। कारबॖारस

गोस सख हुर्यर। व्वन्य छुख ब्याख वान मॅल्य ह्यॊतमुत तॖ
सु छुख जीलॖ सॉबसॖय हवालॖ कॊरमुत। अद ॖ ख्वदा दीतन

नजाथ। दपान दॅय द्वहस छु ॲक्यसॖय जं़गि प्यठ आसान।

सॉरी खॅरीदार छिख ॲम्यसॖय निश वातान", शॅफीकॖ

ऑस ॲक्यसॖय ॲक्यसॖय बोजॖ़नावान। कॉदिरन पृछु़स,

"सु कर यियि बॆयि योर?" "हता ख्वदा दीतन नजाथ।

तसंॖदि योर यिनचॖ कथ म्वकलेयि व्वन्य। तस कति छॆ

महाल", वॊनुस शॅफीकन। शुर्य गॅयि दिल मलूल।

❄❄❄

अश्फाक सॉबस ओस बॊड मकान।ॖ कारबॖार ति

ओसुस जान। मगर जीलस आव नॖ किहिन्य पसंद।

ग्वडनिकि द्वह प्यठय रूद सु दयॖान। न ओसुस वानस

प्यठ दिल लगान तॖ न गरस मंज़। ख्यवान ति ओस नॖ
खास कॆं ह। दपान ओसुख मॉलॖय छुम न।ॖ कॅच़ि लटि

कॊरुनस अश्फाक सॉबन ज़ोर ज़ि चकॖरस गछ़व, मगर

मोननुॖय न।ॖ कॉंसी ओस नॖ समजॖ यिवान ज़ि क्या दॅलील

छॆ? ज़न ऑसिहॆस जॉद्य कॅर्यमतॖ्य। अकि द्वह न्युव

अश्फाक सॉबनॖ्य मॉल्य ज़बरदॅस्ती कुतुब मीनार वुछनि।

सु ब्यूठ तति ति ॲकिस कनि प्यठ तॖ ह्यॊर खॊतुय न।ॖ

मोटरॖस खसॖनस ओसुस दॅहशथ गछ़ान। जॖ़ र्यथ गॅयि

यिथय पॉठ्य, मगर व्वन्य गॅयि बडॖ परेशॉनी ह ॖंज़ कथ।

ऑठ द्वह गॅयि जीलस तफ खॅत्यमतॖिस। दवाह ख्योन

मगर किहिन्य फर्ख गॅयस न।ॖ वुछान वुछान ह्यॊतुन सु

कमज़ोर गछु़न। डाक्टर ति ऑस्य परेशान ज़ि दोद हय छु

तॖ छु क्याह? ख्यन ओसुस नॖ वसानयॖ। अश्फाक सॉबन

संूच ज़ि हालात छिनॖ ठीख। ॲम्यसंॖद्यन गरिक्यन पॆयि

वनुन। मॉलिस कॅरहॅस शॆछ। सु आव लारान लारान।

नॆचिव्य संुद हाल वुछिथ लॅजिस दिलस थफ। मॉलिस

वुछिथयॖ आव जीलस वदुन। "चॆ़ क्यॊहो दॅलील छय

म्यानि गॊबरॖा? कम्युक दोद छुय? वनान क्याज़ि छुख

न"ॖ, मॉल्य पृछु़नस ड्यकस प्यठ अथॖ थॅविथ। जीलन

मच़ॖरावि वार ॖ वार ॖ ॲछ। मॉल्य संॖज़ि ख्वनि मंज़ थॊवुन

कलॖ तॖ वॊनुनस, "बबा, मॆ कर निख गाम वापस?"

❄❄❄

